
sþ. 571. Tillaga til þingsályktunar [358. mál]
um þjóðgarð við Gullfoss og Geysi.

Flm.: Eiður Guðnason, Jóhanna Sigurðardóttir, Sighvatur Björgvinsson.

Alþingi ályktar að fela ríkisstjórninni að hefja nú þegar undirbúning að stofnun
þjóðgarðs umhverfis Gullfoss og Geysi. Jafnframt verði hafin vinna við heildarskipulag
svæðisins og undirbúin kaup á þeim landspildum þar, sem ekki eru þegar í eigu ríkisins.

Frumvarp til laga um þjóðgarð við Gullfoss og Geysi verði lagt fyrir næsta reglulegt
Alþingi.

Greinargerð.
Gullfoss og Geysir eru oftlega nefndir í sömu andrá. Fáir staðir á Íslandi eru jafnþekktir

og víðkunnir, ekki aðeins meðal Íslendinga sjálfra og allra þeirra erlendu gesta er landið
sækja heim, heldur og um víða veröld, um mikilvægi þessara staða í hugum Íslendinga er
óþarft að fjölyrða frekar.

Vaxandi straumur ferðamanna ár frá ári, innlendra sem erlendra, að Gullfossi og Geysi
gerir að verkum að nauðsyn ber nú til að grípa til sérstakra ráðstafana svæðinu þar í kring og
náttúru þess til verndar. Slíkum ráðstöfunum fylgir eðlilega nokkur kostnaður og sýnist
sjálfsagt og eðlilegt í ljósi staðreynda málsins að hann komi úr sameiginlegum sjóðum
landsmanna. Með því að skipuleggja betur en nú er móttöku ferðamanna á þessu svæði væri
unnt að skapa fleiri störf í þeirri grein heimamönnum til handa. Ferðamönnum þarf að
standa til boða margvísleg þjónusta, svo sem veitinga- og gistiþjónusta, leiðsögn í
skoðunarferðum sem farnar væru, ýmist fótgangandi eða á hestum.

Vegna þess hve skammt er milli Gullfoss og Geysis má segj a að þessir tveir staðir séu
nánast samliggjandi og því sé eðlilegt að ferðamannaþjónusta fyrir svæðið sé aðeins á öðrum
staðnum, en vel skipulögð og ætluð þeim sem koma á báða staðina. Ekki er vandalaust að
skipuleggja þjónustu af þessu tagi í jafnviðkvæmu umhverfi og hér um ræðir.

Að mati flutningsmanna þessarar tillögu eiga Gullfoss og Geysir, þessar perlur
íslenskrar náttúru, að vera í sama þjóðgarði þar sem ferðamenn, jafnt innlendir sem
erlendir, eiga þess kost að njóta þessara einstæðu náttúruundra. Stofnun þjóðgarðs á þessu
svæði þarf að undirbúa vandlega í samvinnu við sveitarstjórn, landeigendur, Náttúruvernd-
arráð, Skógrækt ríkisins og fleiri aðila. Flutningsmenn telja nauðsynlegt að undirbúningur
hefjist sem fyrst þannig að leggja megi frumvarp um þetta efni fyrir næsta reglulegt Alþingi.


